
  
    
      
    
  


  Антон Луцкевіч


  «МАЛАДАЯ БЕЛАРУСЬ»


  «Маладая Беларусь»


  Калі беларускі нацыянальны рух толькі пачынаўся, гэта быў рух чыста сялянскі: васьмімільённая мужыцкая грамада першы раз падала свой голас, пачала сама гаварыць аб сабе і сваіх справах, выказваючы свае думкі так, як было найлягчэй, — у роднай беларускай мове.


  За наш народ лішне доўга гаварылі другія: або зусім чужыя людзі, або тыя сыны беларускай вёскі, каторыя выйшлі «ў людзі» і на сваіх сярмяжных братоў глядзелі зверху ўніз. Ведама, ні адны не маглі пераказаць таго, што думае і чаго хоча народ: яны або ніколі не зналі беларускага сялянства як ніжэйшага, «простага» стану, або так ад яго далёка адышліся, што перасталі разумець людзей, між каторымі ўзрасталі змалку. Затое ўсе шчырыя дэмакраты горача віталі прабуджэнне вёскі і сталі працаваць над тым, каб ёй лягчэй было выказваць усё, што праз доўгія гады было зачынена ў галовах сялянства цемнатой і бяспраўным палажэннем. Пачалася работа над развіццём «простай» мовы, каб беларус мог гаварыць аб усім па-беларуску: гэта — найлепшы спосаб выказваць свае думкі.


  I паліліся мужычыя думкі ў вершах-песнях, гутарках-казках, у пісьмах і карэспандэнцыях, друкаваных у беларускай газеце і кніжцы. Простыя, шчырыя словы народа прамовілі да душы і сэрца ўсіх, хто не загубіў здольнасці разумець чужыя боль і гора. Загнаная, абкіданая пагардай і асмяяная родная мова разам зрабілася дарагой і мілай сэрцу не толькі селяніну-земляробу, але і яго сыну-інтэлігенту. I вось на нашых вачах родзіцца беларуская інтэлігенцыя: беларус, каторы зразумеў, хто ён такі, калі яшчэ хадзіў у сярмязе, ужо не можа перастаць быць беларусам, хаця сярмягу замяніў на сурдут ці мундзір.


  Ёсць, праўда, людзі, каторыя даводзяць, быццам лічыць сябе беларусам і гаварыць па-беларуску можна толькі датуль, дакуль жывеш у мужыцкай хаце, у холадзе і голадзе, з жывёлай, парасятамі, курамі і т. д. Так думаюць розныя Саланевічы, каторым няўсмак пайшло нават тое, што ў беларускім тэатры і па-беларуску іграюць п’есы з жыцця не мужыкоў, а шляхты! Калі ты інтэлігент, — кажуць яны, — дык будзь расейцам, палякам або чым толькі хочаш, але не беларусам!


  Жыццё разбівае ўсе хітрыя выдумкі ворагаў беларускага народа: спачатку зусім малая жменя народных інтэлігентаў з кожным днём расце і здабывае большую сілу.


  Ужо даўно падымаліся галасы гэтых інтэлігентаў і ў «Нашай ніве», і шмат дзе яшчэ, што трэба чым барзджэй узяцца за выдаванне месячніка ці іншага журнала, каб здаволіць патрэбы нацыянальна свядомых інтэлігентных беларусаў, каб яны маглі шырэй і свабадней выказваць свае думкі, разбіраць і развіваць нашы нацыянальныя і агульнакраёвыя пытанні і т. д., каб было дзе друкаваць вялікшыя і больш сур’ёзныя літаратурныя творы. Аб гэтым многа гутарылі, многа думалі. Але неяк не маглі з сіламі сабрацца.


  Урэшце такі сабраліся: гэтымі днямі мы дасталі дужа радасную вестку з Пецярбурга, што тамака справа наладзілася і з канца гэтага года пачнуць выдаваць беларускія зборнікі, каторыя павінны пакуль што замяніць дужа патрэбны беларускі месячнік. Вось што нам пішуць:


  «Сучасная беларуская мысль выліваецца на паперу ў «Нашай ніве», календарах і беларускіх кніжках. З гэтых выданняў кожнае мае сваю вядомую мэту; да гэтай мэты нагібаецца і іх істота. Аднак усё болей і болей знаходзіцца між прабудзіўшыміся беларусамі думак і твораў, для каторых з розных прычын няма месца ў сучасных беларускіх выданнях, і многа ёсць такіх лю­дзей, каторых сучасныя беларускія выданні мала здавольваюць. Вось з гэтай-то прычыны ўжо даўно чуецца патрэба такога выдання, дзе маглі б знайсці прыпынак дасюль бяздомныя творы, дзе магла б падзяліцца сваімі думкамі ўся Маладая Беларусь. Такім выданнем быў бы найбарзджэй месячнік ці часопіс. Але сягоння мы можам пачаць толькі ад зборніка. Хрысцім яго — «Маладая Беларусь».


  «Маладая Беларусь» будзе выхадзіць кнігамі ў 160 с., фармату 14х21 сант. Кніжкі будуць выхадзіць адна за адной як толькі набярэцца матэрыял. Ідучы да сваёй мэты, «Маладая Беларусь» будзе мець аддзелы: 1) грамадзянскі, дзе будзем разбіраць неадложныя для ўсяго беларускага грамадзянства пытанні; 2) навучны — з асаблівай увагай на навучнае пазнанне Беларусі; 3) аддзел прыгожага пісьменства».


  Усё выданне будзе вясці выдаўніцкая беларуская суполка «Загляне сонца і ў наша ваконца», вядомая ўжо тым, што пусціла ў свет багата беларускіх кніжак. Работа, за каторую суполка цяпер узялася, дужа важная і патрэбная, і мы ад усёй душы шчыра вітаем яе думку. Хай жыве і развіваецца «Маладая Беларусь»!

  Антон Луцкевіч


  Публіцыст, літаратуразнавец, крытык, гісторык, лінгвіст, грамадска-палітычны дзеяч Антон Луцкевіч паходзіў са старажытнага шляхецкага роду герба Навіна (адсюль яго псеўданім Антон Навіна). Нарадзіўся ён 17 (29) студзеня 1884 года ў горадзе Шаўлі Ковенскай губерні (цяпер г. Шаўляй у Літве). А. Луцкевіч — малодшы брат Івана Луцкевіча, вядомага грамадска-палітычнага дзеяча, публіцыста, археолага, краязнаўца, празаіка, аднаго з пачынальнікаў беларускага нацыянальнага адраджэння пачатку XX стагоддзя. Пасля смерці бацькі сям’я пераехала ў Мінск. Тут А. Луцкевіч скончыў гімназію і паступіў у Пецярбургскі універсітэт на прыродазнаўчы факультэт. У Пецярбургу стаў адным з арганізатараў «Круга беларускай народнай прасветы і культуры», мэтай якога было распаўсюджанне асветніцтва сярод выхадцаў з Беларусі, стварэнне беларускай школы, выданне кніг. Разам з братам Іванам, іншымі студэнтамі, якія вучыліся ў Пецярбургу, выдаў «Калядную пісанку», «Велікодную пісанку», увайшоў у Беларускую рэвалюцыйную грамаду (з 1904 года — Беларуская сацыялістычная грамада), абіраўся членам Цэнтральнага камітэта БСГ. Актыўна ўдзельнічаў у рэвалюцыйных падзеях 1905–1907 гадоў. З 1906 года — у Вільні. Быў у ліку заснавальнікаў газеты «Наша доля» (дзе ён апублікаваў свой першы беларускамоўны артыкул) і «Наша ніва». На іх старонках друкаваліся яго вострыя публіцыстычныя артыкулы, якімі ён змагаўся за сацыяльнае і нацыянальнае разняволенне беларускага народа. Пісаў таксама літаратуразнаўчыя і крытычныя нататкі, рэцэнзіі на творы беларускіх пісьменнікаў, артыкулы пра становішча беларускай мовы, школы.


  А. Луцкевіч быў членам многіх віленскіх выдавецтваў, разам з Ластоўскім выдаваў газету «Гоман», разам з Самойлам выконваў асноўную работу ў газетах незалежніцкага дэмакратычнага напрамку «Голас беларуса», «Сялянская праўда», «Сын беларуса», «Беларуская доля». Артыкулы А. Луцкевіча рэгулярна з’яўляліся на старонках такіх выданняў, як «Беларускі звон», «Студэнцкая думка», «Беларуская справа», «Наш шлях», «Школа і жыццё», «Родныя гоні» і інш. А. Луцкевіч абіраўся старшынёй Віленскай беларускай рады (1918–1919), быў адным з арганізатараў Рады беларускай школы, якая пазней злілася з Таварыствам беларускай школы, выкладаў беларускую мову на курсах настаўнікаў. Ад Віленскай беларускай рады быў кааптаваны (разам з І. Луцкевічам) у склад Рады БНР. Якраз А. Луцкевіч у сакавіц­кія дні 1918 года выступіў з прапановай абвясціць незалежнасць БНР. З лістапада 1918 года ён узначаліў Раду Народных Міністраў і быў міністрам замежных спраў БНР, але ў лютым 1920 года змушаны быў пайсці ў адстаўку.


  За актыўную беларускую дзейнасць А. Луцкевіч у 1927 годзе быў арыштаваны палякамі і 8 месяцаў адбываў зняволенне на Лукішках. Хоць суд і апраўдаў яго, ганенні не спыняліся: было забаронена выдавецкае таварыства, якое ён узначальваў, потым ён быў звольнены з выкладчыцкай працы ў Віленскай беларускай гімназіі. Затое больш увагі пачаў аддаваць створанаму ім Беларускаму музею імя І. Луцкевіча, шчыльней займаўся навуковай дзейнасцю, застаючыся старшынёй Беларускага навуковага таварыства, пісаў артыкулы, якія друкаваліся ў заходнебеларускіх, нямецкіх, чэшскіх газетах і часопісах, выходзілі асобнымі кнігамі і брашурамі.


  Па ўз’яднанні Заходняй Беларусі з БССР А. Луцкевіч выступіў у Вільні на сходзе культурна-асветных работнікаў з заклікам да адраджэння беларускай школы, усёй нашай культуры і мовы. Рэакцыі доўга чакаць не давялося: 30 верасня 1939 года ён быў арыштаваны органамі НКУС і этапіраваны з Вільні ў Мінск, а потым у Маскву, дзе Асобая нарада пры НКДБ СССР засудзіла яго на 8 гадоў зняволення ў канцлагерах. 23 сакавіка 1942 года сэрца слаўнага сына беларускага народа не вытрымала нечалавечых здзекаў энкавэдыстаў на этапе. Смерць напаткала яго на перасыльным пункце ў Аткарску Саратаўскай вобласці.


  У серыі «Беларускі кнігазбор» плануецца выданне твораў Антона Луцкевіча асобным томам.


  1. Упершыню — газ. «Наша ніва», 3 лістапада 1911 г. Друкуецца паводле выд.: Луцкевіч Антон. Выбраныя творы. Мінск, 2006.↵


  Падрыхтаванае на падставе: Расстраляная літаратура, Творы беларускіх пісьменнікаў, загубленых карнымі органамі бальшавіцкай улады. Кнігазбор, «Беларускі кнігазбор»: Серыя 1. Мастацкая літаратура, Мінск 2008, 696 с. [8] с.: іл.

  Гэта — своеасаблівая анталогія беларускай літаратуры першай паловы ХХ стагоддзя, у якой сабраны найбольш значныя творы 66 пісьменнікаў, загубленых карнымі органамі бальшавіцкай улады ў 1920–1950-я гады. Сорак чацвёрты том кніжнага праекта «Беларускі кнігазбор».

